
3

Essendose a cavallo missi a-ô stesso

Mesciavan tutt’insemme e gambe e e brasse

Pe fâ, che a-i schêuggi, che gh’ëan ciù dappresso,

Oppù a l’isoa vixiña ô s’accostasse;

Ma i so sforsci ëan restæ senza sûccesso;

Nè poivan impedî, che i trasportasse

Fêua do golfo a corrente ciù de mille

Tii d’archebûxo in mezo a-ô mâ di Antille.

Continuo burattin di ægue e do vento

Stavan quaratêutt’ôe pe-ô mâ lonten

Da-i isoe, che fra l’ægua e ô firmamento

Paivan strisce de nuvie a-ô cô çeneen,

Ammiândo se arrivava ûn bastimento

Spagnollo ä vista o uña canoa d’Indien;

E un pö driti in sciö legno e ûn pö boccûi

Ean dä sola speranza sostegnûi.

Ma e forze co-a speranza zà mancâse

A-a fin sentindo ëan tosto a l’ûrtim’ôa,

Quando veddan pe caxo avvixinâse

Dä parte de Ponente uña canôa;

Diego, che ciù che i atri ô n’ëa capâçe,

Con ûn ûrtimo sforzo alzando allôa

E moen a l’aia drito sorve ô legno

Vortôu da quella ô ghe façeiva segno.

S’accostava a canoa, dove gh’ëan sei

Robûsti Indien, che quando s’en accorti

Che quelli disgraziæ ëan Europei,

I quæ segoñdo lô de mille torti

Verso i so compatrioti ëan tûtti rei,

Non contenti de veddei mezi morti,

Pensavan zà, d’accordo tûtti insemme

D’ammassâli do tûtto con e remme

